
Betoel sadja pada hari jang kaanem itoe tjap kabesaran dipoelangken lagi ka tempatnja, tapi tida satoe manoesia jang liat dengen tjara bagimana itoe hal telah terdjadi. Tapi di itoe malem soenboe dari Hoktjioe telah alamken perkara jang tida enak sebagimana doeloean soeda perna dialamken oleh tikoan dari Ankhee, hingga ramboet, koemis, halis dan boeloe mata, semoeanja tertjoekoer bresih. Hal itoe sekali poen telah membikin itoe soenboe djadi sakit hati, tapi berbareng dengen itoe merasa sanget takoet, maka terlebih lagi ia tida brani tarik pandjang semoea perboeatannja Tan Ko Wie.

Sadari terkabar Tan Ko Wie dibawa pergi ka kota afdeeling, Tan Hoe Yoe sekali poen merasa sanget takoet, tapi tida oeroeng diam-diam ia soeroehan saorang kapertjajahannja pergi brangkat ka kota Tjoantjioe, kaloe perloe teroes ka Hoktjioe boeat mentjari taoe apa iang soeda terdjadi atas dirinja itoe goeroe sekola. Dalem bebrapa belas hari lamanja Tan Hoe Yoe merasa sanget kwatir dan djengkel, sebab iapoenja orang kapertjajahan belon balik kombali, dan tjoema pada waktoe ia maoe brangkat ka Hoktjioe, ia ada mengirim soerat mengasi kabar bahoewa Tan Ko Wie telah dikirim teroes ka iboe kota provincie, maka ia poen maoe pergi mentjari taoe di sana bagimana kasoedahannja.

Pada satoe malem, djoestroe Tan Hoe Yoe lagi berdoedoek di iapoenja kamar boekoe dengen pengrasahan djengkel dan sabentar-bentar kadengeran ia mengelah napas, mendadak di hadepannja ada keliatan berdiri satoe bajangan item, jang tjoema tertampak sadja sapasang sorot mata jang seperti kilap

